
Handlingsprogrammet til Nasjonal transportplan 2006-2015 og vidare arbeid med Vest39.

Etter at Stortinget no har handsama St.meld.nr.24 (2003-2004) Nasjonal transportplan 2006-2015 skal dei statlege transportetatane utarbeide sektorvise handlingsprogram. Desse handlingsprogramma skal leggast fram for fylkespolitisk handsaming.

Dette notatet gir eit oversyn over opplegget for utforming og fastsetting av handlingsprogrammet til Nasjonal transportplan 2006-2015 innanfor vegsektoren, samt føresetnader for det vidare arbeidet med Vest39.

Vestlandsforsøket gir Vestlandsrådet ansvar og handlingsrom

Vestlandsrådet sitt forvaltningsforsøk går frå 2004-2007, og omfattar dermed dei to første åra i NTP-perioden 2006-2009.  I forsøket skal Vestlandsrådet endeleg prioritere investeringstiltak innanfor rammene til det øvrige riksvegnettet. Vestlandsrådet vil ha følgjande rolle og handlingsrom i arbeidet med handlingsprogrammet til Statens vegvesen i Nasjonal transportplan 2006-2015:

· Vestlandsrådet har det ansvaret for endeleg å fastsette fylkesvise økonomiske rammer og prioritere investeringsprosjekt på det øvrige riksvegnettet for åra 2006 og 2007 i handlingsprogrammet til Nasjonal transportplan 2006-2015. Dei fylkesvise rammene og prioritering av prosjekt må tilpassast forvaltningsforsøka i Bergen og på Nord-Jæren. Dersom ikkje opplegget i forsøket vert vidareført skal den enkelte fylkeskommune sine prioriteringar etter 2007 tilleggast avgjerande betydning for endeleg utforming av Statens vegvesen sitt handlingsprogram. 

· Stortinget har gitt fylkesfordelte økonomiske rammer til det øvrige riksvegnettet for heile planperioden. Fylkesrådmannen legg til grunn at Vestlandsrådet i dei to første åra i NTP-perioden 2006-2009 eventuelt kan avvike frå denne fordelinga. Når det gjeld fordeling av rammer mellom forsøksfylka heiter det i søknaden for forsøket at slik fordeling må legge til grunn etablert fordelingspraksis, og at eventuelle avvik frå dette må vere basert på konsensus i Vestlandsrådet. 

· Vestlandsrådet må ta omsyn til vedtekne bompengeprosjekt i Stortinget, refusjonar og andre bindingar frå perioden 2002-2005, samt føringar som ligg i Stortinget si handsaming av St.meld.nr.24 (2003-2004) Nasjonal transportplan 2006-2015.   

· I samsvar med opplegget i søknaden skal Vestlandsrådet særleg fastsette investeringsramme med prioritering av prosjekt på riksvegkorridorar med landsdelsfunksjon.

Korleis er arbeidet lagt opp fram mot vedtak i fylkeskommuar/Vestlandsrådet?

Arbeidet med handlingsprogrammet til Nasjonal transportplan 2006-2015 innanfor det øvrige riksvegnettet er lagt opp på følgjande måte:

· Gjennom administrativ koordineringsgruppe (AK) i forvaltningsforsøket vil fylkesrådmannen i samråd med Statens vegvesen utforme forslag til handlingsprogram.

· I samsvar med retningslinjer frå Samferdselsdepartementet skal dei sektorvise handlingsprogramma leggast fram for fylkeskommunane 1.februar 2005.

· Forslaga til handlingsprogram vert deretter sendt ut på høyring til kommunane som grunnlag for vidare handsaming i fylkeskommunane og i Vestlandsrådet.

· I retningslinjene frå Samferdselsdepartementet er det sett frist til 1.mai 2005 for den fylkespolitiske handsaminga av forslaga til handlingsprogram. Det medfører at Vestlandsrådet må slutthandsama handlingsprogrammet på det øvrige riksvegnettet innan denne fristen, med grunnlag i høyringsfråsegner frå kommunane og handsaming i det enkelte forsøksfylke.   

Vegen vidare for Vest39? 

Med grunnlag i vedtak i Vestlandsrådet, 31.mars 2004, vart Vest39 – samla finansieringspakke for E39, sendt ut på høyring i slutten av mai 2004 til berørte kommunar, samt aktuelle brukar-, nærings- og interesseorganisasjonar.  Høyringsfristen vart sett til 1.september 2004.

Med grunnlag i innkomne høyringsfråsegner og Stortinget si fastsetting av økonomiske rammer til E39 Kyststamvegen i Nasjonal transportplan 2006-2015 legg fylkesrådmannen til grunn at det må utarbeidast eit revidert opplegg i Vest39.  Å få innarbeidd eit slikt revidert opplegg i forslaget til handlingsprogram på stamvegnettet vil vere avhengig av Vegdirektoratet sine prioriteringar vert utforma i samråd med vestlandsfylka sine prioriteringar.  Leiaren i Vestlandsrådet har i brev av 6.august 2004, bedt om eit møte med samferdselsministeren for å presentere opplegget i Vest39 og drøfte opplegget for det vidare arbeidet med utforming av forslag til handlingsprogram for E39 Kyststamvegen.   

Dersom samferdselsministeren legg til grunn ei samla utbygging av E39 Kyststamvegen i handlingsprogrammet for 2006-2015, med grunnlag i eit revidert forslag til Vest39, vil fylkeskommunane og Vestlandsrådet få dette til handsaming/uttale saman med resten av Statens vegvesen sitt handlingsprogram.

Dersom Samferdselsdepartementet og Vegdirektoratet ikkje vil ta omsyn til revidert forslag til Vest39, vil dette bli lagt fram separat for fylkeskommunane og Vestlandsrådet i samband med handsaminga av Statens vegvesen sitt forslag til handlingsprogram.   

